
శా. ఆమూలాగ్రమశోకపాదపము ప్రత్యగ్రప్రవాళావళి

వ్యామిశ్రంబుగఁ బూచె నప్పు డటు నీహారాద్రికుంజంబునన్

భామాకోమలపాదపంకరుహసంపర్కం బపేక్షింప కు

ద్దామం బైనవసంతజృంభణము సత్త్వం బొప్ప దీపింపఁగన్. 56



తే. చివురుగఱితోడ లేమావిపువులు శరముఁ, జేసి మధుమాసకాలంబు చిత్తజునకు

నళికులంబుల పేర నామాక్షరములు, వరుసతో నిల్పె ననఁ బొల్చె వానియందు. 57



క. నవకము లగుములుమోదువుఁ, బువు మొగ్గలు విపినవీథిఁ బొల్పెసలారెన్

దివుట వసంతుం డను ప, ల్లవుఁ డిడిన నఖక్షతంబులకు సరి యగుచున్. 58



తే. చెమట కింపురుషస్త్రీలచెక్కులందుఁ, గ్రమ్మి మృగనాభిపత్రభంగంబుఁ గరచెఁ

జందనద్రవ మిం పయ్యెఁ జన్నుఁగవకు, నలరుఁబన్నీటితో గుహ్యకాంగనలకు. 59



వ. అప్పుడు వనౌకసు లగుతాపసు లతి ప్రయత్నసంస్తంభితక్రియారంభులును మదనుండు సమారోపితపుష్పచాపుండును మధుకరంబులు కుసుమపాత్రపరిపూర్ణమధురసగండూషసముపలాలితప్రియాసందోహంబులును మృగంబులు మృగీకండూయనపరాయణంబులును నైయుండిరి వెండియు. 60



ఉ. పంకజరేణుగంధి యగుపల్వలవారిఁ గరేణు విచ్చె ని

శ్శంకమదావళంబునకు గంధగజంబును బద్మినీమృణా

లాంకురమర్ధభుక్తము నిజాంగనకుం బ్రియమార నిచ్చె నా

వంకఁ దపోధనుల్ హృదయవత్సలతన్ బ్రియ మంది చూడఁగన్. 61



ఉ. దేసికగానమార్గములఁ దిన్ననిరీతులఁ బాడిపాడి యా

శ్వాసము నొంది సోలి యరవాడినయంగన మోముఁదమ్మిఁ బు

ష్పాసవఘూర్ణితేక్షణము లల్లనఁ జుంబన మాచరించి యు

ల్లాస మొనర్చెఁ గిన్నరవిలాసి హిమాచలకందరంబునన్. 62



తే. అచ్చరలు పాడుహిందోళ మాలకించి, యిందుమౌళి ప్రసంఖ్యాన మెడలఁడయ్యె

నిర్జితేంద్రియు లైనట్టినియమపరుల, నంతరాయంబు లేమి సేయంగఁ గలవు. 63



వ. అప్పుడు వామప్రకోష్ఠార్పితహైమవేత్రకుం డగునందికేశ్వరుం డభినవవసంతసమయారంభసంభూతమనోవికారంబు లగు ప్రమథవీరులభావంబులు భావించి హుంకారంబు సేసి మాను మని యదల్చిన నాశిలానందనుదివ్యశాసనంబునఁ గాననం బెల్ల నిష్కంపవృక్షంబును నిభృశద్విరేఫంబును మూకాండజంబును బ్రశాంతమృగభారంబునై చిత్రార్పితావస్థానంబునుంబోలె నుండె నేనియు మనోభవుండు ముక్కంటి యెదురుఁ జక్కటిగాని యెకపక్కియఁగాఁ బురశ్శుక్రంబు నడచువాఁడునుంబోలె మనంబునం జంకుచు నెట్టకేలకు నాజగజెట్టి తపంబు సేయు చలికొండచట్టుపట్టునకుం

		 ఈ పేజీలో చివరి మార్పు 27 మే 2020న 02:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

